
MAKTABGACHA TA’LIM 
JARAYONIDA BO‘LAJAK 

TARBIYACHILARNING 
ILLUSTRATIV YONDASHUV 

ASOSIDA KREATIV VA 
VARIATIV FAOLIYAT OLIB 

BORISH USULLARI VA 
YO‘LLARI

Annotatsiya: Ta’lim tizimining zamonaviy bosqichida maktabgacha ta’lim eng muhim va asosiy poydevor vazifasini baja-
radi. Zero, mustaqil, serg‘ayrat, ijodkor va har tomonlama rivojlangan shaxsni yetishtirish har bir pedagogning asosiy 
vazifasidir. Bo‘lajak tarbiyachilar tarbiyalayotgan bolalarning keyingi bosqichlardagi muvaffaqiyati aynan shu davrdagi 
to‘g‘ri yondashuv va puxta tashkil etilgan ta’lim jarayoniga bevosita bog‘liq. Ana shu jarayonda pedagogdan zamonaviylik, 
yangilikka ochiqlik, ijodiy tafakkur, bolaga individual va yangi yondashuvlarni tanlay bilish ko‘nikmalari talab etiladi. Dun-
yoqarashi shakllanib borayotgan bolalarning tafakkurini ochish, o‘zini anglashga va mustaqil harakat qilishga o‘rgatishda, 
albatta, kreativ hamda variativ metodlar, ayniqsa, illustrativ yondashuvning o‘rni beqiyos.

Kalit so‘zlar: maktabgacha ta’lim, kreativ faoliyat, variativ metod, illustrativ yondashuv, tarbiyachi, bolalar, amaliy 
mashg‘ulot, vizual idrok, innovatsion metodika, pedagogik texnologiya, tasviriy faoliyat, ijod, zamonaviy metod.
Abstract: At the modern stage of the education system, preschool education plays the most important and fundamental 
role. After all, the main task of every educator is to raise an independent, energetic, creative, and comprehensively devel-
oped individual. The success of children raised by future educators at subsequent stages directly depends on the correct 
approach and a well-organized educational process at this stage. In this process, the educator is required to be modern, 
open to innovation, possess creative thinking, and have the ability to choose individual and innovative approaches to each 
child. In order to develop the thinking of children whose worldview is still being formed, and to teach them self-awareness 
and independent action, the role of creative and variative methods, especially the illustrative approach, is invaluable.

Key words: preschool education, creative activity, variative method, illustrative approach, educator, children, practical 
training, innovative methodology, pedagogical technology, visual perception, creativity, modern method.
Аннотация: На современном этапе развития системы образования дошкольное образование играет важнейшую 
и фундаментальную роль. Ведь главная задача каждого педагога – воспитание самостоятельной, энергичной, 
творческой и всесторонне развитой личности. Успех детей, воспитанных будущими педагогами, на последующих 
этапах напрямую зависит от правильного подхода и хорошо организованного образовательного процесса на 
данном этапе. В этом процессе от педагога требуется быть современным, открытым к новаторству, обладать твор-
ческим мышлением и умением выбирать индивидуальные и новые подходы к ребёнку. Для раскрытия мышления 
детей, мировоззрение которых находится в стадии формирования, а также для обучения их самопониманию и 
самостоятельности неоценима роль творческих и вариативных методов, особенно иллюстративного подхода.

Ключевые слова: дошкольное образование, творческая деятельность, вариативный метод, иллюстративный 
подход, педагог, дети, практическое обучение, инновационная методология, педагогические технологии, визу-
альная деятельность, творчество, современный метод.

KIRISH
Bolalarning ayrim tushunchalarni chuqur anglashlari uchun axborotni obraz, ko‘rgazma, jismoniy materi-

allar va jonli namunalar orqali taqdim etish muhimdir. Illustrativ yondashuv bola tafakkuriga obrazli yondashuv 
orqali yetib boradi. Bu usulda pedagog o‘rgatilayotgan mavzuni real suratlar, chizmalar, maketlar, rangli kartoch-
kalar va didaktik qurilmalar yordamida ko‘rsatadi. Chunki bolalarda bu bosqichda vizual idrok asosiy rivojlanish 
omili sanaladi. Bola ko‘radi, ushlab ko‘radi, ta’sirlanadi va shundan keyin mavzuni yaxshiroq anglaydi. Masalan, 
“Hayvonlar olami” mavzusida tarbiyachi jonli hayvonlarning sun’iy maketlarini, rasmlarini, videolarni ko‘rsatib, 
ularni barmoqlari bilan ushlab ko‘rish, suratini chizish, qog‘ozdan yasalgan namunalar bilan ishlash uchun 

Egamberdiyeva Madina Sharif qizi
Osiyo texnologiyalari universiteti 

magistranti

imkoniyat yaratadi. Yoki “Fasol niholini ekish” loyihasida har bir bosqich suratlar va dokumental rasmlar orqali 
namoyish etilsa, bolaning faolligi va qiziqishi kuchayadi. Shunda nafaqat bilim, balki amaliy ko‘nikma, estetik 
did va mulohazali fikrlash qobiliyati ham shakllanadi. Mazkur metod kreativ va variativ faoliyat uchun keng 
imkoniyatlar yaratadi.

MAVZUGA OID ADABIYOTLAR SHARHI
Zamonaviy pedagogika tarbiya jarayonida bolaga faqat bilim berishni emas, balki uni mustaqil fikrlashga, 

ijod qilishga va o‘z imkoniyatlarini namoyon etishga undaydi. Bo‘lajak tarbiyachilar esa bugungi kunda ko‘pincha 
illustrativ metoddan foydalanib, bolalarda kreativ fikrlash, muomala madaniyati va muammoli vaziyatlarda 
yechim topish ko‘nikmalarini shakllantiradilar. Kreativ yondashuvda pedagog har bir mashg‘ulotga o‘ziga xos 
tarzda yondashishi, yangi g‘oyalarni sinab ko‘rishi hamda har bir bolaga individual yondashishi talab etiladi. Bu 
holatda bo‘lajak tarbiyachilarning illustrativ yondashuv asosida bolalarga ta’lim berishi va kreativ usullar orqali 
bilim berishi nazarda tutiladi. Bolalar bilan olib borilayotgan rasm chizish mashg‘ulotlarida ularga shunchaki 
tayyor rasmni nusxa ko‘chirtirish emas, balki har bir bolaning o‘z dunyoqarashi, rang tanlashi va tasvirni ijodiy 
anglashiga yo‘l ochish maqsadga muvofiqdir. Ana shunda har bir farzand o‘z iqtidorini kengroq namoyon qilish, 
mustaqil fikrlash va yangi tasvirlar yaratish imkoniyatini qo‘lga kiritadi. Illustratsiyalar bolalarning sifatli va sama-
rali bilim olishlari uchun xizmat qiladi.

Shu o‘rinda ilmiy tadqiqotlarda ilgari surilgan fikrlar o‘rganib chiqilganda, illustratsiyaga ilmiy ta’rif berishda 
R. Arnheym “vizual tafakkur” tushunchasini ilgari surib, tasvirni idrok etish fikrlashning bir shakli ekanligini 
ta’kidlaydi. L.S. Vigotskiy esa bolalikdagi ijodkorlikni “hayotiy tajriba va vizual obrazlar sintezi” deb baholagan. 
Zamonaviy tadqiqotchi R. Mayerning multimedia ta’limi nazariyasiga ko‘ra, vizual va verbal ma’lumotlarning 
uyg‘unligi (Dual-Coding) xotira samaradorligini 70 % ga oshiradi. O‘zbekistonlik olimlardan M. Asqarova maktab
gacha ta’limda ko‘rgazmalilikni “didaktik qurol”dan “ijodiy vosita”ga aylantirish mexanizmlarini taklif etgan. Vari-
ativlik pedagogik faoliyatning o‘ziga xos yo‘li bo‘lib, ta’lim oluvchining ehtiyojlari, qobiliyati va qiziqishlaridan 
kelib chiqib, ta’lim dasturlari, shakllari va usullarini tanlash imkoniyati sifatida talqin etiladi.

Variativlik haqida ko‘plab olimlarning ilmiy asoslangan fikrlarini ko‘rib chiqish mumkin. A.G. Asmolov tahlil-
larida variativ ta’limni shaxsga yo‘naltirilgan pedagogikaning asosi deb hisoblaydi. Uning fikricha, “Variativlik 
bolaning individual rivojlanish trayektoriyasini ta’minlaydi”. V.V. Davidov nazariyasida esa variativlik shunchaki 
tanlov emas, balki ta’lim muhitini bolaning kognitiv rivojlanish bosqichlariga moslashtirish jarayoni sifatida talqin 
etiladi. Bu usul bolalarning o‘zaro hamkorlik qilish, bir-birini tinglash, g‘oyalarni baham ko‘rish va guruh bo‘lib 
ishlash kabi ko‘nikmalarini shakllantiradi.

TAHLIL VA NATIJALAR
Bolalarda ijodiy faoliyat va mustaqillikni rivojlantirish uchun har bir mashg‘ulotni puxta tayyorgarlik bilan, 

bolalarning yosh va individual xususiyatlarini inobatga olgan holda tashkil etish muhimdir. Illustrativ yondashuv 
asosida quyidagi amaliy usullar ham samarali hisoblanadi: tashqi muhitni turli rasmiy va rangli elementlar bilan 
bezash, bolalar uchun vizual ishoralar, belgi-signallar, maxsus dizayn vositalari hamda interaktiv ko‘rgazmalar 
tashkil etish orqali sezgi va qayta ishlash mexanizmlari muvaffaqiyatli rivojlantiriladi.

Mashg‘ulot davomida notanish buyumlar, mozaikalar, loyihalar, kasb egalari haqidagi varaqalar, ijtimoiy 
rollar va hikoyalar yordamida boladagi kreativ ko‘nikmalarni faollashtirish mumkin. Shu asosda bo‘lajak tarbi-
yachi rangli kostyumlar, ijodiy bo‘yoqlar va konstruktorlardan foydalanib, bolalarning tasavvuri hamda obrazli 
fikrlashini rivojlantiradi. Har bir faoliyatga bolalarni faol jalb qilish uchun “Erkin kompozitsiya”, “Qiziqarli so‘z 
o‘yini”, “Fantaziya mashg‘uloti” kabi management usullari ham keng afzalliklarga ega. Masalan, mashg‘ulot 
so‘nggida bolalardan istalgan tasvir yoki syujetni erkin chizib, o‘z nutqi va fantaziyasini namoyon etish so‘raladi. 
Bu orqali bolaning didi, mantiqiy xotirasi, nafosati hamda erkin ifoda eta olish qobiliyati yuksaladi. So‘nggi 
yillarda ta’lim muassasalarida innovatsion interaktiv doskalar, raqamli tasvirlar, QR-kodli ko‘rgazmali kartalar, 
infografikalar va animatsiyali videolar orqali bolalar darslariga zamonaviy ruh va faollik kirib keldi. Bu illus-
trativ yondashuv asosida amalga oshirilayotgan innovatsiyalar, o‘z navbatida, pedagogik jarayonning sifat 
jihatdan o‘zgarishini, bolalarning ko‘nikmalari hamda faoliyat motivatsiyasi kuchayishini ta’minlamoqda. Aynan 
bo‘lajak tarbiyachilarga zamonaviy vosita va resurslar bilan ishlash, pedagogik loyihalar tayyorlash, individual 
dars metodikalarini ishlab chiqishda illustrativ yondashuv yordam beradi. Shuningdek, muammoli, loyihaviy 
va amaliy topshiriqlar, master-klasslar hamda kreativ laboratoriyalar orqali bolalarga hayotni o‘rgatish, ularda 
mustaqil qarashlarni shakllantirishga yordam berilmoqda. Eng muhimi, har bir bolaning individualligini qadrlash, 
uning o‘z “Men”ini ochish uchun tarbiyachi doimo ochiq va variativ usullardan foydalanishi kerak.

Bugungi yo‘nalishda bo‘lajak tarbiyachilarga innovatsion uslublarni o‘rgatishda ixtisoslashtirilgan semi-
nar-treninglar, faoliyatni monitoring qilish, ota-onalar bilan hamkorlikda tashkil etiladigan loyihalar hamda 
zamonaviy usullarda nostandart darslarni olib borish katta tajriba beradi. Tanlangan illustrativ yondashuv

lar nafaqat pedagog, balki bolaning o‘z-o‘zini tarbiyalashida va jamoada to‘g‘ri o‘rin egallashida ham qulay 
muhitni vujudga keltiradi. Tadqiqot va olib borilgan metodik tajribalar shuni ko‘rsatadiki, tasviriy hamda amaliy 
mashg‘ulotlar orqali bola o‘zini jamiyatda erkin tutadi, o‘z ehtiyoj va manfaatlarini tushunadi, ijtimoiy-psixologik 
moslashuv darajasi yuqori bo‘ladi. Maktabgacha ta’limda illustratsiyaviy yondashuv faqat rasm ko‘rsatish emas, 
balki vizual manipulyatsiya, ya’ni tasvir bilan o‘ynash hisoblanadi. Bugungi kunning xalqaro va zamonaviy peda-
gogikasida tan olingan, bolalar uchun mo‘ljallangan eng samarali illustrativ metodlarni ko‘rib chiqish mumkin. 
Tugallanmagan obraz metodi. Bu metod bolaning divergent (ko‘p tarmoqli) tafakkurini rivojlantirish uchun eng 
kuchli vositalardan biridir. Tarbiyachi qog‘ozga aniq bir shakl emas, balki tushunarsiz chiziq, doira yoki ilmoq 
chizib beradi. Bola ushbu chiziqni biror narsaga o‘xshatib, uni tugallangan illustratsiyaga aylantirishi kerak. 
Bitta doira bir bolada “quyosh”, ikkinchisida “kuchukchaning burni”, uchinchisida esa “sehrli ko‘zgu”ga aylanishi 
mumkin. Bu usul asosida o‘tkazilgan faoliyat bolalarning ijodkorligini oshiradi.

“Applikatsiyali hikoya” metodi illustratsiyani hajmli va o‘zgaruvchan qilish imkonini beradi. Ushbu metodda 
tarbiyachi tayyor rasmlar, geometrik shakllar hamda turli fakturali materiallar (paxta, mato, barglar) to‘plamini 
beradi. Bola berilgan mavzu bo‘yicha (masalan, “Dengiz osti dunyosi”) ushbu elementlardan foydalanib, 
o‘zining vizual ssenariysini yaratadi. Bola elementlarni joylashtirish orqali kompozitsiya va mantiqiy bog‘liqlikni 
o‘rganadi.

Shaffof ekran metodi vizual idrokni yangi darajaga olib chiqadi. Shaffof oyna yoki plastmassa ostiga 
biror illustratsiya qo‘yiladi. Bola oynaning ustidan rangli markerlar yoki bo‘yoqlar bilan chizib, illustratsiyaga 
yangi detallar qo‘shadi. Masalan, daraxtga mevalar chizadi yoki qahramonga kiyim kiydiradi. Natijada bolalar 
“qatlamlar” bilan ishlashni va tasvirni modifikatsiya qilishni o‘rganadilar. “Vizual topishmoq” metodi diqqat va 
analiz qobiliyatini charxlaydi. Murakkab, detallarga boy illustratsiya ichiga boshqa kichik obrazlar yashiriladi. 
Masalan, daraxt shoxlari orasida yashiringan hayvonlar tasvirlanadi. Bola yashirin obrazlarni topishi va ularning 
o‘zaro bog‘liqligini tushuntirib berishi kerak. Ushbu metod orqali bolalarda detallarga e’tibor berish hamda vizual 
qidiruv ko‘nikmasi shakllanadi. “Rangli metaforalar” metodi orqali hissiy intellekt va kreativlik uyg‘unligi oshadi. 
Bolalarga turli rangdagi “dog‘lar” (klyaksografiya) ko‘rsatiladi. Ushbu rangli dog‘larning qanday kayfiyatda ekan-
ligini aytish va ularga yuz qiyofasi, ya’ni emotsiya chizib berish vazifasi yuklatiladi. Bu metod orqali bolalar 
mavhum rangli obrazlar vositasida ichki kechinmalarini vizuallashtirishni o‘rganadilar. “Mnemotexnik zanjir” 
metodi xotira va nutqni illustratsiya orqali rivojlantirishga xizmat qiladi. Tarbiyachi ertakning asosiy nuqtalarini 
kichik piktogrammalar, ya’ni belgi-rasmlar ko‘rinishida chizib chiqadi. Bola ushbu “rasmli kod”ga qarab ertakni 
qayta so‘zlab berishi yoki o‘zi yangi “kodlar” zanjirini yaratishi kerak. Bu usul orqali bolalarda axborotni kodlash 
va dekodlash, ya’ni o‘qish hamda yozishning ibtidoiy shakliga oid ko‘nikmalar rivojlanadi.

XULOSA
Maktabgacha ta’lim tizimida amalga oshirilayotgan islohotlar, amaliyotga zamonaviy usullarning kirib kelishi 

va ilg‘or tajriba almashuvi yosh avlodning erkin, mustaqil, ijodiy va faol shaxs sifatida shakllanishiga zamin 
yaratadi. Aynan bolani markazga qo‘ygan, har bir individuumga xos qobiliyat va iste’dodlarni ochishga yordam 
beradigan pedagogik yondashuvlar, xususan, illustrativ metod, kreativ va variativ ishlanmalar bugungi kunda 
eng samarali, dolzarb hamda muhim yo‘llardan biri sanaladi. Kelajagi porloq, zamonaviy bilimlar bilan qurol-
langan, o‘z fikrini bemalol bayon qila oladigan yoshlarni voyaga yetkazish uchun tarbiyachilar doimo yangilikka 
intilishi, kreativ fikrlashi hamda o‘quvchi imkoniyatlarini ochishga harakat qilishi darkor. Yangi pedagoglar uchun 
metodik yordam sifatida har bir kirish so‘zi, amaliy misol, ijodiy mashg‘ulot va vizual ko‘rgazmali materiallardan 
oqilona hamda zamonaviy usulda foydalanish zamon talabidir.

Shuningdek, metodik ishlanmalar va innovatsion tajriba almashuvi to‘g‘ri yo‘ldan borishda muhim amaliy 
yordam beradi. Bo‘lajak tarbiyachi zamonaviy, ochiq, kreativ va individual ilg‘or metodlardan foydalansa, 
maktabgacha ta’lim muassasalarining kelajagi ishonchli qo‘llarda bo‘ladi.

1.	 Fayzullayeva N. Maktabgacha ta’lim: zamonaviy texnologiyalar, Toshkent, 2021. (45-48-betlar) 
2.	 Abdullayeva S. Maktabgacha ta’lim metodikasi, Respublika pedagogika ilmiy-amaliy markazi, Toshkent, 2022. (112-

120-betlar) 
3.	 G‘ofurova D. Yosh bolalar psixologiyasi, O‘zbekiston milliy ensiklopediyasi, Toshkent, 2020. (62-69-betlar) 
4.	 Karimova M. “Illustrativ metod va uning imkoniyatlari”, Ilm sifati jurnali, 2022-yil, 4-son. (51-59-betlar) 
5.	 O‘zbekiston Prezidenti Qarori PQ-3959 “2019-2023-yillarda maktabgacha ta’lim tizimini rivojlantirish dasturi”, rasmiy 

hujjat. (8-14-betlar) 
6.	 Ibragimova S. va boshqalar. Maktabgacha ta’lim muassasalarida innovatsion pedagogik metodlar, Toshkent, 2021. 

7.	 Xudoyberdiyev I. “Illustrativ usullarning maktabgacha ta’limdagi ahamiyati”, Ta’lim va zamon jurnali, 2023-yil, 5-son. 

(33-40-betlar)

Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


